
Аnnotatsiya. Gipotaktik qurilmalarning sintaktikasi va semantikasi parataktik 

qurilmalardan farqlangani bois ham gipotaktik qurilmaning predikativlik belgisi parataktik 

qurilmalarning predikativlik belgilaridan tubdan farqlanadi. Buning asosiy boisi murakkab 

sintaktik qurilmaning mazkur turida komponentlarning oʻzaro bogʻlanishi tobelik 

munosabatini taqozo etishidadir. 

Аннотация. Поскольку синтаксис и семантика гипотактических устройств 

отличаются от паратактических устройств, предикативный знак гипотактического 

устройства принципиально отличается от предикативных знаков паратактических 

устройств. Основная причина этого состоит в том, что взаимосвязь компонентов в 

этом типе сложного синтаксического аппарата требует отношения зависимости. 

Abstract. Since the syntax and semantics of hypotactic devices are different from 

the predicative signs of paratactic devices. The main reason for this is that the 

interconnection of components in this type of complex syntactic device requires a 

relationship of dependence. 

Key words: clause, sentence, proposition, presupposition, word, language, speech, 

language and speech units, theme-rhema, structural, semantic and pragmatic factors. 

 

Gipotaktik qurilmalar, shubhasiz, polipredikativ sintaktik qurilmalarni taqozo etadi1. 

Biroq mazkur polipredikativlik komponentlarining mavqei teng emas. Chunki, gipotaktik 

qurilma tarkibiy qismlaridan birida, ya’ni hokim operandda asosiy predikativ markaz 

shakllansa, ikkinchisida (tobe gapda) ikkinchi darajali predikativ markaz vujudga keladi: 

1. Kim eng qattiq baqirsa, oʻsha qahramon sanalar ekan (Oʻ.Hoshimov. Qizil 

qargʻa). 

2. Onasi bir qoʻlida choynak, bir qoʻlida qand koʻtarib kirganida, Marat ikki bobni 

bitirgan edi (Oʻ.Hoshimov. Uzun kechalar). 

Shuni alohida ta’kidlash joizki, voqelikka munosabat bildirishda soʻzlovchining 

oʻziga xos oʻrni boʻladi. Derivatsion jarayonda shakllanuvchi gaplar va ularning turlari 

soʻzlovchi tomonidan tanlanadi va voqelikka munosabat bildiruvchi omillarga aylanadi. 

Masalan, keltirilgan misollarning birinchisida soʻzlovchining asosiy maqsadi kimning 

qahramon boʻlishini koʻrsatishdan iborat ekanligi shubhasizdir. Ammo buni yanada aniqroq 

koʻrsatish uchun soʻzlovchi qoʻshimcha tarzda ikkinchi jumladan ham foydalangan (eng 

qattiq baqirsa). Agar nutq muhitining talabiga koʻra soʻzlovchi quyidagi sintaktik 

qurilmadan foydalanganda edi, u holda monopredikativli sodda gap shakllangan boʻlardi: 

eng qattiq baqirgan qahramon sanaladi. 

Berilgan misollarning ikkinchisida ham shunga oʻxshash vaziyat kuzatiladi. Bunda 

xabar ifodasining markazida Maratning ikki bobni bitirgani tavsifi oʻrin olgan, ikkinchi 

xabar, ya’ni Onasining bir qoʻlida choynak, bir qoʻlida qand koʻtarib kirishi ikkinchi 

darajali mavqega egadir. Mazkur gapdan soʻzlovchi hokim operandda berilayotgan 

xabarning bajarilishi vaqtini koʻrsatish uchun foydalangan. 

Ana shunga asoslangan holda,  gipotaktik qurilmalarda asosiy predikativ markaz 

hokim operandda mavjud boʻladi, degan xulosaga kelish mumkin. 

Biroq, ba’zi tilshunoslik adabiyotlarida  gipotaktik qurilma tarkibiy qismlarining har 

biri mazmunan nisbiy mustaqil, degan fikr ham uchraydi2. Bizningcha, nisbiy mustaqillik 

                                                           
1 Predikativlik haqida qarang:: Романова Н.П. О понятии “Сложное предложение” // Починение в 

полипредикативных конструкциях. –Новосибирск, 1980. – С. 4-10. 
2 Qarang::  Ўзбек тили грамматикаси. II. -Тошкент, 1976. –Б3.56. 

bogʻlovchili va bogʻlovchisiz qoʻshma gap tarkibiy qismlari uchun xarakterlidir.  gipotaktik 

qurilmaning faqat hokim operandi nisbiy mustaqil boʻlishi mumkin. Yuqorida koʻrib 

oʻtilgan misollardagi natija tobe operandning mazmunan tugaldek koʻrinishi uning 

mustaqilligini anglatmaydi. Chunki, mazmuni va sintaktik shakli qanday boʻlishidan qat’iy 

nazar, tobe operand hokim operandga tobe boʻladi, uning predikativ salmogʻini oshirish 

uchun xizmat qiladi. Gʻ.Abdurahmonovning ergashgan qoʻshma gap haqidagi qarashlaridan 

kelib chiqilganida tobe operand, odatda, hokim operandni izohlash vazifasida keladigan 

izohlash orqali mazmunan hokim operandga tobe boʻlgan gipotaktik qurilmaning qismidir3. 

Tobe operandning voqelikka munosabat bildirishi, ya’ni predikativ ma’nosi ham 

hokim operandda ifodalanadigan asosiy predikativlik uchun xizmat qiladi. Buning tub 

mohiyatini bosh va tobe operandlarning propozitsional salmoqlari teng emasligida 

koʻramiz. N.Mahmudov va A.Nurmonovlarning bu borada qayd etgan fikrlariga e’tibor 

qilinsa,  yaxlit sintaktik oʻrinlar tizimi sifatida  gipotaktik qurilmalar sodda gaplardan deyarli 

farq qilmaydi.  Gipotaktik qurilmalarda gapning grammatik “sinchi” asosini bevosita hokim 

operand tashkil qiladi. Tobe operand esa u yoki bu tarzda ana shu hokim operand tarkibiga 

muayyan bir boʻlak sifatida kiradi4. Biz bu fikrni derivatsion aspektda tatbiq etar ekanmiz, 

ilmiy jihatdan asosli ekanini alohida qayd etamiz. 

Y.I.Shutova qoʻshma gap haqida mulohaza bildirganida,  gipotaktik qurilmalarni 

polipredikativ qurilmalar jumlasiga kiritish izohtalab ekanligini, polipredikativlik belgisi, 

asosan, bogʻlangan qoʻshma gaplarda voqe boʻlishini ta’kidlaydi. Shuning uchun, gipotaktik 

qurilmalarni ikki predikativ munosabatning oddiy yigʻindisi emas, balki voqelikka 

munosabat faqat hokim operand orqali bildiriladigan, tobe operand orqali esa hokim 

operandga munosabat bildiriladigan sintaktik qurilma deb tushunadi. Bunda hokim operand 

ham, tobe operand ham oʻzining ohang butunligiga va shakliy tugalligiga ega boʻlgan 

predikativ sintagma tarzida izohlanadi5. 

